
Ерлікке тағзым!
Мемлекеттік тілді дамыту Президенттік Қоры мен балалар мен жасөспірімдерге арналған Республикалық «Ұлан» газеті 2010 жылғы 1 наурыз бен 1 маусым аралығында еліміздегі қазақ мектептерінің оқушылары арасында «Ерлік пен Жеңіс» тақырыбына прозалық және поэзиялық жанрларда эссе жазу байқауын ұйымдастырды.  

Байқаудың мақсаты – жасөспірімдердің Отанына, туған жеріне деген сүйіспеншілігін арттыру, оларды ерлік пен қаһармандық рухында тәрбиелеу және өз ойларын көркем жеткізу дағдысын қалыптастырып, шығармашылық  шабыттарын қанаттандыру болды.

Ұлы Жеңістің 65 жылдығы және халқымыздың аңызға айналған қаһарманы, Кеңес Одағының Батыры Бауыржан Момышұлының 100 жылдық мерейтойы, ерлік пен батырлық тақырыптары жас қалам иелерінің прозалық немесе поэзиялық шығармаларының желісіне айналды.

Бір қуаныштысы, біздің ізгі тілегімізді еліміздің отаншыл ұл-қыздары қуана қарсы алып, сөз өнерінің үкілі сайысына белсене ат салысты. Соның нәтижесінде аталмыш бәйгеге еліміздің түкпір-түкпірінен 200-ден астам шығарма келіп түсті. 

Үміткерлердің туған елге деген сүйіспеншілігі және даңқты аталарының ерлік дәстүрлеріне деген перзенттік парызға адалдығы ризашылық сезіміне бөлейді. Сондықтан біз талапкер жастардың «Ұлан» газетінде жарияланған балауса туындаларын  арнайы жинаққа топтастырып,  ұлы ерлікке тағзым ретінде ұсынып отырмыз.    
Мемлекеттік тілді дамыту
президенттік қорының 

директоры       

                                                              Азат Шәуеев

ФАМИЛИЯСЫ ЖОҚ ҰЛЫ ҚАЗАҚ

Сүйер ұлың болса, сен сүй

Сүйiнерге жарар Ол...

(Абай)

Осыдан 15 жыл бұрын. 1996 жылғы сәуiрдiң екiншi жаңасы.

Қазақстан Республикасы Президентiнiң «Ұлты қазақ азаматтардың тегi мен әкесiнiң атын жазуға байланысты мәселелердi шешу туралы» Жарлығында:

1. Ұлты қазақ азаматтардың тегi мен әкесiнiң атының жазылуын қазақ тiлiне тән емес аффикстi алып тастай отырып, өзгертуге хақылы, алайда тегi мен әкесiнiң атының түбiрлiк негiзi сақталуға тиiс. Бұл ретте әкесiнiң атын жазған кезде азаматтың жынысына қарай «ұлы» немесе «қызы» сөздерi қосылып бiрге жазылады», – деп көрсеткен.

Осыдан 40 жыл бұрын. 1970 жылдардың ортасы. Алматыда қазақ мектептерi түгелдей жабылып, ауылда тұратын ата-аналардың балаларына арналған жалғыз №12 қазақ мектеп-интернаты ғана қалған. Оның өзi жабылуға шақ. Себебi, «қазақ тiлiнiң болашағы жоқ» деген желеумен бұл мектепке де бала саны толмай жатқан.

Мектептi жапқызбау үшiн ұлты  қазақ ата-аналарға баласын қазақ мектепке беруге үгiттеп, жаз бойы үй-үйдi жаяу аралап, есiк қағып, қол жинаумен әбден қалжыраған Шона ақсақал (қазiрде Алматыдағы осы мектепке жазушы, сатирик Шона Смаханұлының аты берiлген) орталық паркте Бауыржан Момышұлына кездейсоқ жолығып қалыпты.

– Ассалаумағалейкүм, Бауке!

– Уағалейкүмассалам! О, қазақтың Ұлы адамы екенсiң ғой. Кел берi!

Баукең «Ұлы» деген сөзге салмақ сала айтыпты. Шона түсiнбей сасқалақтап қалады. Баукең оған:

– Иә бүгiн Қазақстанда екеуiмiз ғана Ұлы адамдармыз. Мен – Момышұлы, сен – Смаханұлы. Басқалардың бәрi «овтар» мен «евтер», – деген екен.

Осыдан 70 жыл бұрын. 1940 жылдардың басы. II дүниежүзiлiк қанды майдан шарықтау шетiне жеттi. Гитлер Мәскеудi жаулап алуға жалғыз-ақ қадам қалды. Сталинге «байтал түгiл, бас қайғы» болып тұрған шақ.

Қазақстанда Орта Азия халықтарынан жасақталған 316-атқыштар дивизиясы (кейiннен атақты 8-гвардия) бақайшығына дейiн қаруланған фашистердiң қанды шеңгелiн болат жүрек, шойын кеуде, жалаң қолмен тойтарды. Мәскеудi жауға бермей, қорғап қалды.

Соғыстағы нағыз батырлардың асқан ерлiгi мен атақ-абыройларына бәз-бiреулердiң жолшыбай ие бола кетуi өршiп тұрған кез. Осынау  арпалысқа толы кезеңде: «Мәскеудi кiм қорғады? Бұл майданның бас алаңында ойнаған хас батыр кiм?» – деген сауалға Кремльдiң өзi: «Бауыржан Момышұлы», – деп ақиқатты ерiксiз мойындауға мәжбүр болды. Өйткенi, дәл сол сын сағатта Баукеңмен қатар қоятын ешкiмдi таба алмады, ондай адам жоқ та едi.

Орталықтан арнайы жiберген жазушы, журналист Александр Бек соғыс өртi iшiнде Бауыржан батырға айлап-жылдап ерiп жүрдi. Мәскеудi қорғаған батырлардың жанкештi ерлiгi туралы нағыз шындықты Баукеңнiң өзi баяндаумен қағазға түсiрiп, көп ұзатпай «Волоколомск тас жолы» деген атаумен кiтап етiп жарыққа шығарды.

А.Бек Баукеңмен алғаш қалай танысқаны туралы осы кiтаптың «Фамилиясы жоқ адам» атты I бөлiмшеде: 

«Танысқан кезiнде ол аты-жөнiн айтты. Жөндi есiте алмай, қайта сұрадым.

– Бауыржан Момышұлы, – дедi ол тәптiштеп. Кәдiмгi тiлшiнiң әдетi бойынша дәптердi қолыма алып:

– Ғафу етiңiз, фамилияңыз қалай жазылады? – деп сұрадым.

– Менiң фамилиям жоқ, – дедi ол. Мен бетiне таңдана қарап едiм, ол:

– Атым – Бауыржан. Әкем – Момыш, мен соның ұлымын, баласымын, түсiндiң бе? – дедi.

Оның үнiнде астарлы бiр зiл бардай, кейiстiктiң лебi жақындай сезiлдi. Кейiн әбден танысып, сыр алысқан кезде ғана, оның не себептi өзiн фамилиясыз адам деп есептейтiнiн ұқтым», – деп келтiредi.

Осы детальдың соңғы екi сөйлемiне зер салайықшы. «Оның үнiнде астарлы бiр зiл бардай, кейiстiктiң лебi жатқандай сезiлдi» деген жазушы А.Бектiң түйсiгiне таң қалмасқа шара жоқ. Өйткенi, бұл жерде жазушы батыр атамыздың өзiнiң ата-тегiмен, дәстүрлi қазақы атауын - ов, - ев, – пен былғағысы келмей, өлшемдi қалыпқа сыймай, құлдық санаға мойынсұнған айналасындағыларға зiлдi кейiстiкпен биiктен қараған өр мiнезiн тап басқан. Келесiдегi «кейiннен... оның не себептi өзiн фамилиясыз адам деп есептейтiнiн ұқтым» деп ашық жазбай, құпия астарлап астап кеткенi, бәлкiм, саясат лебiн анық сезiнгеннен шығар.

Батыр атамыз «Момышев» деп атап шақырғанда: «Момышев дегендi танымаймын. Ал мен Момышұлымын», – деп жоғары атақ, орден-медаль, сый-сияпаттарды алмай кеткен кездерi болыпты. Неткен өрлiк пен iрiлiк дешi! Осындайда «бүгiнгi Тәуелсiз Қазақстанда өмiр сүрiп жүрмiз деген бiздiң өзiмiзде сондай Ұлы Рух бар ма?» – деген сауал ерiксiз туындайды. Иә, ұл болу әркiмнiң қолынан келедi, ұлы болу кемеңгердiң ғана үлесiне тиедi.

Бүгiн немесе 2010 жылы. Дәл бүгiнгi таңда Бауыржан атамыздан үлгi алып, қазақтың ұлттық ерекшелiгiне қайтып оралу – бiздiң буынның қасиеттi борышы. Әлемдегi барлық халық өз аты-жөндерiн тек өздерiнiң ұлттық негiздерiн сақтап жазады. Армяндар – Акопян; әзербайжандар – Мәмедоғлы; грузиндер – Махарашвили; хохолдар – Костенко;  латыштар – Лацис, молдавандар – Кодру; эстондар – Томме; түркiмендер – Мақтұмқұлы, литвалықтар – Вайкуле; орыстар – Иванов болса, қазақтар, бiздер, неге Момышұлы болмаймыз.

Аллаһтың елшiсi, хасiретi Мұхамедтiң (с.ғ.с.): «Балаға жақсы ат қойыңдар. Ахиретте Алланың алдында ол әкесiнiң атымен қоса шақырылады», – деген хадисi де бар.

Ендеше, «Момышұлы» деген ат қазақ ұлтының намысының, ар-ожданының, ұлтжандылығының биiгi болмақ. Осы биiктен көрiнуге барлығымыз да тырысайық.

Келер ұрпақ – Ұлы Қазақ Момышұлына ұқсап, Намысұлы, Арұлы, Алашұлы болуына ат салысайық достар, демекпiн!

Батыр атамызға ұқсап ұлтымыздың ұлы да, құлы да бола бiлсек шiркiн...

Айданақ АМАНТАЙҚЫЗЫ,

Абай атындағы мектептiң 8-сынып оқушысы.

Ақтоғай ауданы,

Павлодар облысы

СОҒЫС ЖАЛМАҒАН БАЛАЛЫҚ

Иә, адамзатқа соғыс үлкен апат әкелдi. Оның зардабы тым қымбатқа түстi. Ананы – баласынан, баланы әкеден айырды. Сүттей ұйыған қаншама отбасының жылуын жұтты бұл сұрапыл соғыс! Ал әке мейiрiмiне  жарымаған, балалығын соғыс жалмаған балалар тағдыры тiптi аянышты.

Бiздiң көшеде Сейiл атты қартаң кiсi тұратын. Өзi кешегi алапат соғыстың кезiндегi 12 жасар бала. Қашан көрсең де жылы жүзiнен мейiрiм төгiлiп тұрады, әрi тың. Мен ол кiсiмен жақын араласып, әңгiмек-дүкен құруды ойлайтынмын. Мiне, бүгiн Сейiл қартты тағы көрдiм. Күндегi жайдары келбетiн мұң шалған, үлкен ой құшағында. Нелiктен мұңайғанын бiлуге асықтым.

– Ата, бүгiн сiздiң жүзiңiздi неге мұң торлаған?

– Е, қызым, - дедi ол ойлана. – Соғыстың құрбаны болған балалығымды ойлап отырмын. Соғыс кiмдi аяды дейсiң?.. – деп сөзiн аяқсыз қалдырды.

– Соғысты бiз тек кiтаптардан ғана оқитын ұландармыз. Ал сiздер үшiн соғыс – өмiрлерiңiздегi ең қасiреттi күндер мен жылдар жылнамасы. Мүмкiн, «мылтықсыз майдандағы» өмiрiңiздi әңгiмелерсiз.

Қарт үндемедi. Тек мақұл дегендей басын шұлғыды.

– Соғыс. Осынау сөзден бойым әлi де үрейленедi. Сұрапыл соғыстың аяқталғанына 65 жыл. Көп уақыт. Уақыт  барлық нәрсенiң дауасы десек те, менiң жаралы жүрегiмнiң емi, соғыс жалмаған балалығымның қарымтасы бола алмады, – деп көкжиекке көз тiктi қарт. – Соғыс басталғанда мен 12-ге ендi аяқ басқан баламын. Отбасымда әкем Едiл, анам Шәкенай және ағам Әбiл, сосын мен. Әке-шешем колхозда қара жұмысшы. Бiрi – малшы, бiрi – сауыншы. Ағам Әбiл колхоздағы жастардың бас көтерерiнiң бiрi едi. Ол кезде мен төртiншi бiтiргенмiн. Оқуда озатпын, жазу-сызуда алдыма жан салмаймын. Киiм мен тамаққа жарымасақ та, көңiлге бай едiк. Қайран, алаңсыз балалық-ай!

Бiр күнi әке-шешем де, Әбiл ағам да үйге көңiлсiз оралды. Анамның көзiнде жас, әкем мен ағам түрлерi өрт сөндiргендей сұрықсыз. Не болғанын сұрауға батпадым. Сөйтiп, үн-түнсiз ауқаттанып, ұйқыға кеттiк. Таңертең үйдегi үлкендердiң дауыстарынан оянып кеттiм. Әкем мен ағам жолға дайындалып жатыр. Бұл жиылыстың кешегi үнсiздiктiң әуресi екенiн түсiне қойдым. Анамның көзi тағы да жасқа шыланған. Бiз таңертеңгi ас iшуге дастарқанға жайғастық. Бәрi үнсiз. Үнсiздiктi әкем бұзды.

– Балам Сейiл! Отанға жау келдi, елiмiздiң iргесiн ойрандады немiс әскерлерi. Бiз елiмiздi қорғауға аттанып барамыз. Мен де, ағаң да өз еркiмiзбен майданға барып, жау әскерiн талқандаймыз. Кешегi сүреңсiз келiсiмiздiң жөнi – осы. Сейiл, ендiгi үйдiң иесi де, анаңның сүйенiшi де өзiңсiң. Ағаң екеумiз жаумен алысқанда, көкейiмiзде «бiздiң үйдiң оты сөнбейдi, артымызда тұяқ бар» деген сенiм болады. Сен сол сенiмдi ақта, – деп үлкен сенiм артты.

Менiң жаным алай-дүлей. Iштей әке үмiтiн ақтауға серт еттiм. Сөйтiп, олармен қоштасатын уақыт та жеттi. Қоштасарда әкем мен ағам кезек-кезек құшақтап, бауырларына басып тұрып, «бiз Отанға аман-есен ораламыз, сен анаңа сүйенiш бол» дедi. Анам екемiз шығарып салдық. Сол күнi олар майданға аттанып кеттi. Бұл 1941 жылдың жазы едi.

Қарғыс атқыр соғыс басталған күннен бастап тiршiлiк тауқыметi анам екеумiзге түстi. Оқу жайына қалды. Ауылда кiл шал-кемпiр, әйелдер, балалар. Бәрi де жүдеу, уайымшыл. Бiздiң ауыл Арал теңiзiнiң етегiнде. Ол Арал теңiзiнiң тартылмаған кезi. Теңiзден балық аулап, соны талғажау етемiз. Өте қиын жұмыс. Қыста тiптi қиямет, қатқан мұзға ау салып, балық аулаймыз. Әкемдерден еш хат-хабар жоқ. Анамның көңiлi күптi. Түн бата, жұмыстан шаршап-шалдыға келiп, табылған тамақпен ауқаттанамыз. Анам кейде маған көрсетпей жылап алады. Сол кезде менiң жүрегiм езiлiп кете жаздайды. Сөйтiп, бiр-бiрiмiзге сүйеу боп өмiр кешiп жаттық.

1941 жылдың көктемiнде әкемнен хат келдi. Хатты дiрiлдеп, әзер оқыдым. «Шәкенай, Сейiл! Бiз Әбiл екеумiз бiргемiз. Жаңа жау қоршауын бұзып шықтық. Анаңа қамқор бол, Сейiл. Бiз жеңiспен ораламыз» дептi хатында. Анам екеумiз жылап, хатты қайта-қайта оқимыз. Ырымшыл анам қап түбiндегi ұннан жетi күлше таратып жiбердi. Одан кейiн де бiрнеше мазмұндас хат келдi. Сұрапыл соғыс жылдары өте бердi. Елге «қара қағаз» деген пәленiң келе бастаған уақыты. Күнiне кем дегенде екi-үш «қара қағаз» келедi. Ел iшiн үрей билеген. Бiздiң үй қорқыныш құшағында...

1943 жылдың күзi. Осынау қасiрет арқалаған жылдың қараша айы мәңгiге сақталды менiң санамда. Сол күнi бiзге хат тасушы «қара қағаз» ұстатты. Онда: «Едiл Бөлеков Ленинград үшiн шайқаста ерлiкпен қаза тапты», – деп жазылыпты. Шешем тiлсiз қалды, көзiнен жас шықпады. Менiң көзiм жастан құрғамады. Шын жетiмдiктiң қамытын кидiм, өзiмдi жаман түзде жалғыз қалғандай сезiндiм. Иә, ол кез бiзге ауыр тидi. Анама да жеңiл соқпағаны анық. Мен тiптен құлазып кеттiм. Бiрде анам маған:

– Сейiл, ендi әкең жоқ. Оны зұлмат соғыс жұтты. Дегенмен ол сенiң жолыңда, сенiмен қатарлас балалар жолында өз жанын құрбан еттi. Сен жасыма, басыңды көтер, қарғам! – деп менi жiгерлендiрдi. 1944 жылы ағам Әбiлден хат келдi. Бұл хат бiздер үшiн үлкен сый болды.

Мiне, бiз асыға күткен Жеңiс күнi де келдi. «Жеңiс» деген ыстық сөз әрбiрiмiздiң жүрегiмiзде жатталып қалды. Соғыстан жаралы солдаттар келiп жатты. Бiрiнiң – қолы, бiрiнiң аяғы жоқ. Сол солдаттармен бiрге менiң ағам Әбiл де оралды. Омырауы толған орден-медаль. Көзiне снарядтың жарықшағы тиген екен, бiр көзi көрмейдi. Оған да тәубе дедiк. Соғыс жылдарынан соң жағдайымызды түзеп, өмiр кештiк. Кейiнгi толқын жастарға айтарым, соғысқа қатысқан әрбiр майдангердi сыйлаңдар, құрметтеңдер. Өйткенi, олар сендер үшiн от кештi, – деп қарт әңгiмесiн аяқтады.

...Сейiл қарттың әңгiмесi менi ойға батырды. Соғыс оны асқар таудай әкесiнен айырды. Ал соғыс кезiнде әкесiн көрмеген, әке мейiрiмiне жарымаған жетiмдер қаншама?.. Бiр отбасы емес, бүкiл ауылды жетiм қалған күндер өттi емес пе? Мүмкiн, соғыс сонысымен де қасiреттi, сонысымен де аяусыз шығар...

Алтынгүл САНСЫЗБАЙ,

Әйтеке би кентi,

Қазалы кентi,

Қызылорда облысы

«Ерлік пен Жеңіс»

Қапыда тұтқиылдан Отанға жау шапты. Өткен ғасырдың 1941-ші жылы маусымның 22-сінде фашистер түн жамылып келді. Бұл елім деген ерлердің сыналатын кезі еді.

Соғыс – қайда болса да сұрапыл қайғы, қасірет, қан, көздің жасы, маңдайдың тері, өлім, қыршынынан қиылған боздақтар, әкесінен айрылған бала, бауырынан айырылған қарындас. 

Гитлершілердің дүние жүзіне үстемдік орнату жолындағы жасаған соғысы жеңіліспен аяқталды. Өз Отанын қорғауға ұмтылған, елін шын сүйетін ұл-қыздар бұл зұлым ойдың тас-талқанын шығарды. Осы соғыс жылдары әрбір бесінші қазақстандық соғысқа аттанды. Қазақстандықтар Ұлы Отан соғысының шешуші шайқастарында ерлікпен соғысты. Батыр жерлестеріміз қасық қаны қалғанша дұшпанмен алысты. Қазақстандықтар Ұлы Отан соғысының тарихына талай қаһармандық беттер қосты. Батыр ағаларымыз бен аталарымыз ержүректік, ерлік және жоғары жауынгерлік шеберлік көрсетті. Фашизмге қарсы соғыс жеңіспен аяқталды. Қазақстаннан 100-ге жуық жазушы мен ақын соғыс майдандарында шайқасты.

Өзіміз 6-сыныпта өткен ақын Әбу Сәрсенбаевтың «Сен құрметте оны, қарағым!» өлеңін оқығанда жүрегің қарс айрылады.

Біз ақынның «Сен құрметті оны, қарағым!» өлеңін жаттадық. Өлеңде ел басына қатер төнгенде жауға қарсы шапқан ерлердің батырлығы жөнінде айтылады. Ержүрек аталарымыз бізді жалмамақ болған ажалды өр кеуделерімен қағып, ел намысын қорғап қалды. Біздің келешегіміз үшін, азаттығымыз үшін қасық қаны қалғанша шайқасқан ата-бабаларымыздың ерлігін ешқашанда ұмытуға тиісті емеспіз. Оны келер ұрпаққа үлгі-өнеге етуіміз керек.

– «Қайран сол сәби кезім, бала кезім,

Тек жеті жыл, жеті-ақ жыл еркеледім.

Сен неге, қатал тағдыр, жұлып алдың,

Күлкімді көкірегімнен ерте менің!»  деп ақынның өзі айтқандай, жеті-ақ жасында «сүйенер бәйтерегі бір күнде құлаған» бала Әбу сияқты боздақтар қаншама болды десеңізші...

Ұзын бойлы, қара сұр Момыштың ұлы Бауыржан сол кезде отыздың үстіндегі жас жігіт еді. 

«Өз халқын құрметтеп, сүймеген адам – опасыз, оңбаған адам» деп Бауыржан Момышұлы айтқандай, Отан үшін өз басын өлімге байлап, ажалмен алысып, өз ұрпақтарының, өз халқыының намысын қорғағаны өз халқын шын сүйетіндігінен болса керек.

Сондай қиыншылық жағдайда дұшпанның қаптаған қарақұрым күшіне төтеп беріп, олармен табан тіресе шайқасқан аталарымыздың ерлігі біздің көкірегімізге мақтаныш сезімін ұялатады.

Соғысқа аттанған әкесін, ағасын, бауырын, сүйген жарын, бауыр еті баласын күткен тылдағы жас балалар мен әйелдер күн-түн демей еңбек етті. Еңбек ете жүріп, қимастарын зарыға күтті. Қан майданнан келер бір жапырақ хатты күтті. Хат келсе, хабар келсе, бәрі жиналып қуана-қуана оқитын еді. «Қара қағаздар» қаншама отбасының күлін көкке ұшырды. Сонда да «келер, келеді» деп үміттенген жүректер армандаумен, зарығумен үміттерін үзбеді...

... Міне, бізге Жеңіс осындай жолмен келді. Сол үшін біз ата-бабаларымыздың ерлігін мақтан етуіміз керек. Жеңіске өз үлесін қосқан батырларымызды әрқашан жадымызда ұстауға тиіспіз. Олардың рухына мың тағзым!!!

Ұлы Отан соғысындағы қаһармандық Жеңіске биыл 65 жыл толды. Бұл жеңіс бізге жиырма миллион адамның қанымен, тірілердің табан ет, маңдай терімен келген. Осы Ұлы Жеңіске қаруымен де, қаламымен де үлес қосқан жауынгер жазушыларымыздың бірі де, бірегейі Бауыржан Момышұлының қаһармандық рухы ұрпақтан-ұрпаққа өнеге.

– «Үстімде сұр шинелім,

Ақсаңдай басып келемін.

Ұмытса да достарым,

Ұмытар ма мені елім», – деп жырлаған халық ақыны Қ.Аманжолов сияқты сұрапыл соғыс жылдарында ерлік көрсеткен ерлерін халық ешқашан да ұмытпайды.

Біз – бақытты ұрпақпыз. Ержүрек аталарымыздың арқасында, міне, бүгін тәуелсіз елде өмір сүріп жатырмыз. 

Мәдиев Дастан
№43 жалпы білім беретін мектептің 

                                                       Ерлігің мәңгі есімде
                                                                        Қараңғыда көрген жоқ оны ешкім де,

                                                                 Келе жатты ұрланып соғыс түнде.

                                                                      Келе жатты ол қап-қара, бүйі болып,

   Жолбарыс боп жалаңдап жол үстінде.

 Сырбай Мәуленов.  

         Соғыс! Сен қандай суық едің! Қасіреттің қара  қайығына мініп,қайғыны желкен  етіп, қара жерді қапсырып төніп келдің! Мен сендік салқындықты бір ғана атауыңнан сезінем. Талай армандарды сөндірген, қырандарды сенделткен, жайсаң даланы селдеткен  сендегінің барлығы сұмдық еді. Талай-талай текті ұлдарыңның өмірін өзің иемденіп алып, қанды майданға тастап жібердің.  Бір сенің  суық үнің қаншама ақ армандарды, сағым жылдарды, жүректе жазылмай кеткен жырларды ұрлады?! 

          «Отан үшін отқа түс, күймейсің!» ұранын ту ғып ұстап, қан майданға аттанған аталарымыздың  сондағы ерлігін айтсаңшы.

                     - Үстімде сұр шинелім,

                     Ақсаңдай басып келемін,

                     Ұмытса да достарым,

                     Ұмытар ма мені елім, –  

деп  Қасым Аманжолов жырлағандай, елі үшін қасық қаны қалғанша арпалысқан ер мінезді ұлдарының ерлігін ұмытпақ емес, ұмытпайды да. 

             – Ежелден ел тілегі – ер тілегі,

             Адал ұл ер боп туса – ел тілегі, – деп  Бауыржан Момышұлы айтқандай, қашан да халық адал ұлдың елге тірек болуын аңсаған. Халыққа тіреу болған да сол ерлер еді.     

            Сол кездің қиындығын Қадыр Мырза Әли былай деп жырлайды:       

            – «Қырық екінші жылды басқа жазбасын,

             Ұмытты ғой ерлер онда өз басын...

             Москваға жетпей жолдан тоқтасын,

             Астанадан киіп қайтсын ноқтасын», – 

             Деп әкеміз елді жаудан қорғаса,

             Біз қорғадық опасыздан отбасын».

 Ер басына күн туып, етігімен су кешкен қиыншылық жылдарды, мұң-шерге толы жырларды тамаша суреттеген ақын өлеңін оқи отыра, сол кезге бір көз жүгіртесің. Сезінесің, түсінесің, шошисың да жиренесің. Сол кезде ерлік көрсеткен жауынгерлерге бас иіп, әрдайым есімдерін сан қайталап отырасың.

           –  Үйдің жылысын қыс келгенде білерсің,

            Кімнің батыр екенін жау келгенде білерсің, –

деп Балпық би айтқандай, жау келгенде тойтарыс бере білген батырлар сан мыңдаған еді.

Қолына қару алып, «фашизмнің тамырын құртамыз» деп ерлік көрсеткен Қасым Қайсенов, Бауыржан Момышұлы  есімдері тарихқа алтын әріппен жазылды.  Әлия Молдағұлова, Мәншүк Мәметова, Хиуаз Доспанова сынды апаларымыз қара бұлт төнген кезде нағыз өр мінез танытты.  Сызға ұйықтап, мұзды жастанған қанша өмір қиылды.  «Ертеңгі ұрпақ келешігің арманы ақ болсын,  жүзінде күлкі жайнасын, аспаны шуаққа толсын» деп кеткен жандар еді. Майданда жауынгерлер қолына қаруын алса, Жамбыл Жабаев өз жырларын қару ғып жұмсады. Еңіреп кеткен ерлерді жігерлендіріп, рух беріп отырған Жамбыл өлеңдері талай жауынгерлердің қалтасынан табылып жатты.  Күні-түні жарылған бомба, атылған оқ Жер-Ана төсінде ойран салды.  Ақын Сырбай Мәуленовтың өлеңі еріксіз ойға оралады: 

–  Қоштас, – деді ол, – туған ел, жеріңменен,

 Тастарды да күйдірді темірменен.

 Миллиондаған жандардың атын жойып,

 Құлақкесті құл етті нөмірленген.

      Иә, бұл нағыз сұрапыл соғыс. Есте мәңгілік сақталатын соғыс тамұқ отымен бірдей болды. Дегенмен жеңістің ауылы алыс емес еді. Кеудеде от боп жанған ар- намыс жауынгерлерді алға жетеледі, болашақ жеңіске сендірді. Жан қиып кеткен жандар ертеңгі өмірдің жарқындығын тіледі.

– Олар өлді тек аспан сау болсын деп,

          Олар өлді туған жер бар болсын деп.

          Олар өлді ақ арман сөнбесін деп,

          Олар өлді өзгелер өлмесін деп, – 

деген Сырбай Мәуленов өлеңі осыған айқын дәлел. 

       Жеңіс!  Көптен күткен ақ арман бір сенің ғана өне бойыңа сыйып

тұрғандай. Көңіл тебіренді, сәби күлді, ана жадырады, аспан қара түнектен ашылды! 

                     – От шашты Отан аспаны,

                     Төгілді көздің жастары.

                     Окоптан шықты солдаттар,

                     Атылды көкке соңғы оқтар, – 

деп Сырбай Мәуленов  жеңіс күнін асыға күткен халықтың сол бір қуанышты кездерін осылай  баяндайды.

     Жеңіс күні соғыстан оралмай қалған ерлеріміздің рухына бас иіп, арамызда жүрген соғыс ардагерлеріне құрметпен қарап, олардың қайсарлықтары мен ерліктеріне тағзым ететін күн емес пе?! Президентіміз  Нұрсұлтан Әбішұлы Назарбаев: «Ұлы Жеңіс – Қазақстан тарихының жарқын беттерінің бірі. Бұл – қан майданда от кешкен соғыс ардагерлері мен сол жылдарда «Бәрі де майдан үшін, бәрі де жеңіс үшін»деп, құлақтары жастыққа тимеген тыл ардагерлерінің мейрамы» деп атап өткен болатын. 

Сұрапыл соғысты басынан өткеріп, жеңіс үшін жанын берген аталарымызды, сол жылдарда қиындыққа төзіп, тылдағы ауыр жұмыстарды атқарып, сонысымен Жеңіс күндерді жақындатқан апаларымыз бен әжелерімізді мақтаныш етеміз. Осы орайда ел намысы мен Отан абыройы жолында от кешіп, кеудесін оққа тосқан қандастарымыз бен жерлестеріміздің есімін жаңғыртып, жас буын санасына сіңіре түсу – біздің басты борышымыз.  Біз әрқашанда  Жеңіс күнін аға буынның Отанға деген сүйіспеншілігінің, жастарды патроиоттық сезім мен  ерлікке  тәрбиелейтін өлшеусіз өнегесі деп білеміз.  Өкінішке қарай, жыл сайын ардагерлердің қатары азайып бара жатқандығы көңілге қаяу түсіреді. Бірақ көзден кетсе де, олардың ерлігі көңілден кетпесі анық. Олар тек жеңіс әкеліп қана қойған жоқ, сонымен қатар ел еңсесін көтеруде аянбай еңбек етті.

Қайтпас тұлғаларды ұлықтап отыру – тек халықтың ғана емес, мемлекеттің борышы. Еліміз олардың еңбегін бағалап, көше аттарын берді, ауыл-ауылға соғыс құрбандарының ескерткішін орнатты. Биыл менің мектебіме алғаш қазақтан шыққан ұшқыш қыз Хиуаз Доспанова есімі берілмек. Мен сол үшін қанаттанамын, қуанамын, шарықтаймын. Бүгінгі таңда біздің жасар ерлігіміз, алғысымыз да осы болмақ.

       «Бұл өмірде әр ісіңнің жаңғырығы болады» деген Мұхтар Шаханов сөзін сараласақ, бүгінгі ашық аспанның кешегі жаңғырығы – отты жылдар еді. Біздің міндетіміз – солар сыйлаған ел тыныштығын сақтау. 

Ерғалиева Гүлжамал

Батыс Қазақстан облысы

Орал қаласы 

                      Барлаушылар

Ұлы Отан соғысында ерлік көрсеткен

арғы аталарымды мақтан тұтып,             

рухтарына бас иіп, түп нағашы атам

Букаев Бисенбайдың ерлігін паш етемін.

Сұрапыл соғыс қанды майдан қызған шақ,

Өкшелеп жауды біздің әскер қуған шақ.

« Отан үшін от кешсең де күймейсің »

Жақын деп жеңіс сеніммен белді буған шақ.

Батыс майдан, Белоруссия орманы

Кең даланы қараңғы түн торлады

Сонғы айқас, алапат ұрыс алдында

Айналаға тыныштық бірден орнады.

Алаулар шақырады жырақтағы,

Солдаттар тынығуда түнеп бәрі.

Әрқайсының ойында туған елі

« Жеңіс » деп соғады бойда жүрек қаны.

Әр жауынгер демалуда қалауымен,

Біреуі сүйген жарға жазады өлең.

Болашақ артист жігіт қақ ортада

Қосылып ән айтуда гитармен.

« Төрттік » атпен танымал барлаушылар

Бір-бірінің ойларын ыммен ұғар

Немісше сайрайтұғын өз тіліндей,

Хахол жігіт Паланчук Гриша да бар.

Әуелетіп ән шырқар өзбек – Ислам,

Снайпер жігіт ресейлік Зотов Иван.

Ал Букаев Бисенбай ұшқыр ойлы

Қазақтың бар болмысын бойға жиған.

Блиндаждан солдат шықты хабарменен 

Төрттікті шақырады командир деп

Басқалар, демалыңдар ертең ұрыс

Тынығып, күш жисаңдар болар дұрыс.

Төрт жігіт блиндажға келді кіріп,

Бұйрықты қабыл алды құлақ түріп

«Құп болады, командир!» деді олар

Төртеуі бір дауыспен қатып тұрып.

Қараңғыда ілгері жылжып келеді,

Алдарында жау бекінісі біледі.

Таңғы ұрыс.Жаудың қандай шамасы?

Білу міндет. «Тіл» алып қайту керегі.

Туған жер, атамекен тілегінде

Қайрат пен күш жиналған білегінде

Тұрса да белгісіздік алдарында

Төртеудің қорқыныш жоқ жүрегінде

Тоқтады «төрттік» байқады: мина құрылған

Айналып өтті сара жол жатты ұзыннан

Бір бүйірден тағы бір жол қосылды

Немістердің тұрған жері осы бір маң

Табиғатта түпсіз түнек бар аймақ

Жағдайды білмек – ілгері жүрді абайлап,

Әттең, әттең кете алмады ұзаққа

Өздері келіп түскендей болды тұзаққа.

Дүние диірмендей дөңгеленді,

Тулақтай қусырылып жер көлемі.

Қолға түскен төрт жігіт жігеріне

Отанға деген махаббат дем береді.

Қайдан, қашан, кім жіберді сендерді?-   

Деп бір құзғын жауап ала бастады.

Зәбірледі, азаптады бірақ та

Барлығы да ауыздарын ашпады.

Соққыға жықты, бас көзге тепті аямай

Жігіттердің жағдайлары қиын-ды

Шикіл сары лейтенанты немістің

«Қамаңдар шеткі сарайға» деп бұйырды.

Тар қапаста бір терезе, бір есік

Сыртқа екі фашист қойған. Сол күзет.

Төрттік енді ақылдасты: «Қалайша

Қолға түстік, қашу керек тезірек».

Бисенбайдың қозғалтпайды бүйрегі,

Ислам бейдің төрт-бес тісі күйреді

«Қашу керек, кету керек бұл жерден»

Бәрінің де ызаға толы жүрегі.

Терезе тар есігі мықты қапастың

Мүмкін емес бұзып шығу – қауіпті.

Бисенбайға бір ой келді іске асса

Алдайтын айла ақылменен тауыпты.

Сонан соң айтты байыппенен: «Жігіттер,

Тезірек тіспен ілгектеріңді үзіңдер».

Жағасының астынан алып ине-жіп

Тізді оған қырықтай ілгек бір-бірлеп.

«Гриша сенің келді кезің қимылдар

Алдап-сулап немістерді ұғындыр

Дүниеқоңыз шіркіндер нанса сөзіңе

Осы жерден құтыламыз шығынсыз»

Немісшелеп сайрады сонда Гриша,

Гетенің тілін сөйлеуге ол тым ұста.

«Есікті ашып, ішке кіріп көріңдер,

Алтын тауып алдық мына бұрыштан

Қашпақ болып қаздық сарай бұрышын

Тауып алдық алтынның бір уысын

Жіберсеңдер бостандыққа біздерді,

Баиисыңдар. Осы болар дұрысы.

Сенбесеңдер терезеге келіңдер, 

Алтындарды көздеріңмен көріңдер.

Ал, сенсеңдер ішке кіріп келісіп,

Қазынаны екеуара бөліңдер».

Екі неміс терезеге қарады,

Бұрын-соңды көрмеген бұндай «көрімді».

Қараңғыда гимнастерка ілгегі

Жалт-жұлт етіп, алтын болып көрінді.

«Алтын көрсе, періште жолдан таяды»

Есікті ашып екі неміс ішке енді

Бұларға да «іздегенге – сұраған»

Шапшаңдықпен кірісіп кетті іске енді.

Екі жігіт киімін киіп немістің

Тұтқындардың қолын артқа байлады.

Ауыздарын шұлықтармен тығындап,

Бұл арадан кету жолын ойлады.

Сыр білдірмей өтті ұзын көшеден

Төрт тұтқынға мылтықтарын кезенген.

Тоқтатқан күзет есітті айтқан жауапты:

«Атуға алып барамыз» - деді кезеңмен.

Тездетіп басып жолға түсті баяғы,

Ал Иванның жүргізбейді аяғы

Арқасына салып оны Бисенбай

Алмастырды бүлкілі мен аяңын.

Ислам бір кез белгі берді «Тоқта» деп,

«Ат-арбалар келе жатқан жоқ па?» деп.

Тың тыңдады... аздан кейін тұрды атып,

Неміспенен кездескендей бетке кеп.

Бұл не тұрыс? Немістің жолын бөгейік,

Тастарды теріп, жол ортасына төгейік

Ағаштардың бұтақтарын жинап ап,

Үйіп қойып, не болғанын көрейік.

Көп кешікпей ат жеккен арба көрінді

Және дағы тамақтың иісі білінді.

Таңқалды бәрі: «Міне нағыз Трофей»

Артығымен ақтайтын болдық сенімді.

Тоқтады обоз үйіндіні көрді де,

Тездетіп жолды тазартуға кірісті.

Аспазшы, конвой, ат айдаушы жиылып,

Бітірмекші жылдамдатып бұл істі.

Бисенбай айтты: Дәлдеп атқан оғыңды,

Дөп тигізші анау ұзын фрицке

Аянба Ваня өнеріңді бір көрсет

Бұл төте жол апаратын жеңіске.

Шүріппені басып қалды снайпер

Қалай тұрып атқанын оның сынар кім?

Гүрс етіп құлап, кетті неміс келмеске     

Сонгы оғы  мүлт кетпеді Иванның

Жігіттерді Бисенбай алға бастады

Жекпе-жекке, айқасқа кірді қас-қағым.

Қимылдап шапшаң, жиғызбай есін олардың

Жетеуін де арқанмен байлап тастады.

Командирдің бөлінді ойы сан-саққа

«Таң атып қалды. Жігіттер неге кешікті?»

Осы кезде табиғатты оятқан

Талмаураған «Катюша» әнін есітті.

Батыс майдан. Белоруссия орманы

Барлаушылар келе жатыр олжалы

9 фашист, 4 ат-арба «Кухня»...

Жігіттер біздің демалса енді болғаны.

Жауынгерлер асыға күткен бұларды

Алдарынан уралап бәрі шығады.

Осы кезде арайлап таң да атыпты

Күлімдеп күн, аямай төгіп шуақты.

Барлаушылар барып келген селоға

Жетті, міне, жауынгерлер атойлап.

Аш немістер өз еркімен берілді

Шыныменен жеңілгенін мойындап.

Немістің сегіз солдаты мен бір офицерін және неміс кухнясын қолға түсірген ерліктері үшін барлаушылар:

Букаев Бисенбай – лақап аты «Орлан»

Паланчук Григорий – «Профессор»

Зотов Иван – «Меткач»

Алимов Ислам – «Артист» екінші дәрежелі Даңқ орденіне ұсынылды.

Ерлігі бұл төрттіктің жан түлеткен

Әр солдаттың аузында даңқы кеткен

Жеңіске жету болып армандары

Жай ғана еңбекткері халқына еткен.

Қанша солдат соғысты алғы шепте,

Жеңу үшін қайтпаған алған беттен

«Ешкім де, ештеңе де ұмытылмас»

Ерліктері аңыз болып бізге жеткен.

Ертазиева Ақмарал 

Ақтөбе қаласы

Балалығын соғыс оты  ұрлаған

Соғыс! Талайға түрпiдей тиетiн, жаныңды жегiдей жейтiн ауыр әрi суық сөз. Табаны күректей 1418 күнге созылған Ұлы Отан соғысы. Ерлер майданға аттанып, ана мен бала жылап, қайғы шеккен қасiреттi жылдар. 

Талай боздақ жауға қарсы аттанып, өлiмдi емес, келер өмiрдi ойлады. Кiмнiң жас, кәрi екенiне қарамады. Бiрi – жау қолында, ендi бiрi оққа ұшып мерт болды. Жеңiс жолында құрбан болған есiл ерлердiң арасында менiң атам Серiкбай Аяпбергенұлы да бар едi. Атам 1921 жылы Алғабас ауылында дүниеге келген. 

Серiкбай ата бала кезiнде алғыр, ширақ, елгезек болып өсiптi. Жиырма жасында соғысқа аттанады. Жас болса да, соғыс ширатып, жiгерлендiрiптi. Берлинге барып, ерлiк көрсеткен. Екi жыл ауыр зеңбiректi атқыштар дивизиясында болып, кейiн барлаушылыққа ауысқан. Осындай тұлғалы азаматтардың арқасында соғыс тым ұзаққа созылмады. Десе де, бес жылда қаншама ана баласынан, қаншама әйел сүйiктi жарынан айрылды. Жеңiс туын желбiретiп Серiкбай ата оралғанда, бүкiл ауыл қуаныпты. Ауылдың жаралы жүрегiне шипа iздеп, оларға қуаныш сыйлау үшiн еңбек етедi. Он екi бала тәрбиелеп, немеренің қызығын көредi. Ел iшi Серiкбай атаны құрметтеп, iзгiлiк көрсететiн. Осыдан он жыл бұрын ауылдың ажарына айналған Серiкбай ата өмiрден өттi. 

Атамның аңызға айналған ерлiктерiн ауыл тұрғындары жиi айтып жүредi. Атамның өмiрi ұрпақтарына үлгi екенiне мақтанамын. 

Әйгерiм Серiкбай, 

Ы.Алтынсарин атындағы мектептiң
10-сынып оқушысы.
Құмарық ауылы,

Т.Рысқұлов ауданы,

Жамбыл облысы  
Атамның асыл сөздерi

Менiң атам  Қожагелдi Мәж​би​ұлы 1924 жылы қараша айында Новотроицкое ауы​лында (қазiргi Төле би) дүниеге келген. Әкесi Мәжби Байболат болыс​тың бас биi болып, бiр​неше рет Қазақ-қырғыз арасын​дағы дау​ды шешуге араласқан. Оның бәй​бiшесiнен – 4 ұл, 4 қыз, екiншi әйе​лi Қүлиманнан Қожай, Қожагелдi туады. 

Атам Қожагелдiнiң әкесi Мәжди би конфискацияға iлi​нiп, Кеңес үкiметiнiң қуғын-сүргiнiн көредi. Төрт жасында әкесi қайтыс болып, атам жетiм​дiктiң тырнағына iлiнедi. Сол кезде Кеңес үкiметi «бай-кулак баласы» деп оқытпайтын болған соң, ағасы Қожай екеуi тектерiн жасырып, төрт ата арыдағы ба​ба​лары Майлыбайдың есiмi​мен жазылады. Балалық шағы ашар​шылық кезiне тап келiп, анасы​на ерiп, Қырғызстанның Жа​лал-Абад деген жерiне 2-3 жыл тұрақтап, жан сақтайды. Кейiн елге келiп, бiлiм алады. Мектеп бiтiрген соң соғысқа дейiн ау​дан​дық газетте тiлшi болып жұмыс iстейдi. 1943 жылы со​ғысқа аттанып, 1944 жылы жара​қаттанып елге қайтады. Келген соң мұғалiмдер институтына оқуға түседi. Алайда отбасы жағдайымен оқуын аяқтай алмайды. Ауылға мұғалiм болып орналасады. 1954 жылы 28 панфиловшы батырлардың бiрi Әлiкбай Қосаевтың қарындасы Сақып апайымызға үйленiп, тоғыз ұл-қыздың әкесi атанады. 

1961 жылы Ақтөбе ауылына көшiп келген соң, математика пәнi мұғалiмi, оқу iсiнiң мең​геру​шiсi, партком хатшысы, кешкi және сырттай оқытатын мектеп директоры болып, 40 жылдай ұстаздық етiп, еңбек демалысына шығады. Соғыс және еңбек ардагерi Қожагелдi атам 2002 жылы 78 жасында науқастанып қайтыс болды. 

Балнұр  Қожагелдi, 

«Ұланның» жас тiлшiсi.
Балуан Шолақ ауылы, 

    Шу ауданы,                       

Жамбыл облысы

Өлiм мен Өмiр ортасында

 Жылжып уақыт, жылдар өтсе де, қазақ халқының тари​хында  Ұлы Отан соғысының iзi мәңгi өш​пейдi. Жеңiс үшiн қанша адам отбасын тастап, соғысқа аттан​ды. Бойларын рух пен намыс кернеген абзал аза​маттар ел басына күн туған, ауыр кезде от пен оқтың орта​сында жүрiп, Отан үшiн отқа түстi. Қанша азап тартса да, келер күннен үмiт үзбей, жеңiске, азаттыққа үм​тыл​ды. 

Қазақ халқы ата-бабасы қорғап, келер ұрпағына мұра ретiнде қалдырған дарқан дала​сында қанат жайып, өркендеп, өсiп келедi. Бабалар ерлiгi өш​пек емес.  

Асылдана  Жұмашева, 

Құмсай орта мектебiнiң
 11-сынып оқушысы. 

Құмсай ауылы, 

Мұғалжар ауданы, 

Ақтөбе облысы
                                    Қанды қырғын болмасын

Соғыс ешкiмге де қуаныш пен күлкi әкелмейдi. Тек қайғы-қасiрет, азап-қиындық... 

1941 жылы 22 маусымда таңғы сағат 4-те тыныш ұйқыда жатқан елдi фашистiк Герма​нияның қарулы әскерi Белорус​сия  жерiне  басып кiредi. Мiне, осылай Ұлы Отан соғысы бас​талыпты. Соғысқа елiмiзден 1 миллионнан астам азамат ат​танып, 800 мыңы қайта оралып, 600 мыңы ерлiгi үшiн түрлi марапатқа ие болған едi. 

Соғыс жылдарында мыңдаған концлагерьлер салынып, ондағы адамдардың басым көп​шiлiгi азапталып өлтiрiлген екен. Адамдарды газбен улап, пешке жаққан. Германияға күнделiктi тауарлар қажет бол​ғандықтан, адамдардың шашта​рынан – мата, майынан – са​бын жасаған. Соғыстың осын​дай жан түршiгерлiк әрекетте​рiн кiтап​тан, ардагер ата-аға​лардан естiген едiм.  Соғыстың жалы​ны қазақ жерiн де  шар​пы​ды. Батыс Қазақстаннан 500 шақырым қашықтықтағы Ста​линград түбiнде үлкен ұрыс болған. 

Қазiр Жеңiс күнiне барша ха​лық   ерекше  ықыласпен  дайын​​​далуда. Бұл күнге барлық жақсылық жарасады. Бейбiт өмiр үшiн ардагер ата-әже​лерге алғыс айтамыз. Қанды қырғын қайта тумасын. Бiздер, жастар, ғылымда озық, өмiрде тәрбиелi, ұлтжанды  бол​уы​мыз қажет. 

Рамазан  Көкжал, 

қазақ-түрiк лицейiнiң 

9-сынып оқушысы. 

Қарағанды қаласы

Батыр ұлттыҢ
ұрпағымыз

Мiне, Жеңiстiң ұлы күнi. Осындай бейбiт күндi сыйлаған ата​ларымызға мың алғыс. Егер бабалар болашақ үшiн ерлiк көрсетпегенде, бiз осылай өмiр сүрмес те едiк... Олар жерi, елi үшiн шайқасқа түсiп, кеудесiн оққа тосты. Отан соғысында ерлiк көрсеткен жүзге жуық қазақ азаматы Кеңес Одағының батыры атағын алды. Әлия мен Мәншүктей апаларымыз қазақ қыздарының қайсарлығын көрсеттi. Бiз, батыр ұлттың ұрпақтары,  соғысты болдырмауға және Отанымызды сатпауға, елiмiздiң тыныштығын сақтауға уәде беремiз. 

Самал Сәрсенбай,

6-сынып оқушысы. 

Балуан Шолақ ауылы, 

Шу ауданы, 

Жамбыл облысы
Он бес жасар ерлiк

1941 жылы 22 маусымда Фашистiк Германия  соғыс жарияламастан жасалған келiсiмдi бұзып, КСРО аумағына басып кiрдi. Ұлы Отан соғысы осылай басталды. Гитлерлiк Германия осы уақытқа дейiн Еуропаның
Көптеген мемлекеттерiн басып алған болатын. Герман империясы шикiзат үшiн, азық-түлiк базасы ретiнде қуыршақ мемлекет құруды көздедi.

 Қуыршақ мемлекет жобасы фашистер жасаған «Барбарос​са» жоспарында көрсетiлдi. Жоспар бойынша фашистер КСРО же​рiнде Остланд, Ук​раина, Мәскеу және  Едiл-Орал, Түркiстан сияқты рейх комис​сариаттарын құруды көздедi. Жоспарда көрсетiлген «Үлкен Түркiстан» отарының құрамына Қазақстан, Татарстан, Орта Азия, Башқұртстан, Әзiр​байжан, Кавказ, Қырым, Ау​ғанстан кiргiзiлдi. Фашистер кеңес адамдарын қырып-жою жолда​ры​на осылай түстi. Ал кеңес адамда​рының патриоттық сезi​мi, әрине, бұл жоспарға қарсы тұра бiлдi. Қазақстан халқы Отан қорғау​шылар қатарына өз ерiктерiмен жазыла бастады.  

Соғыстың салдарынан қан​шама адам тағдыр тауқыметiн тартты. Соның бiрi –  Халық Тор​ғайұлы. Ол кiсi 1932 жылы Алматы облысы, Райымбек ауданы, Талас ауылында дүниеге келген. Әкесi​нен ерте қалған Халық өмiрдiң қиыншылығын ерте тартты. Өмiрi Ұлы Отан соғысымен тағдырлас келдi. Әкесi соғысқа аттанғанда ол небәрi 9 жаста едi. Балалық шағы анасына көмек берумен өттi. 1940 жылы Талас ауылын​дағы Воро​шилов атындағы бастауыш мек​тептiң табалды​ры​ғын аттайды. Оқу бiтiргеннен кейiн 1949 жылы Абай атындағы мұғалiмдер институты​ның фи​зика-математика факуль​тетi​не түсiп, 1951 жылы қызыл дип​лом​мен аяқтайды. 

Халық атаның балалық шағы Ұлы Отан соғысымен тұспа-тұс келгендiктен, 15 жасында «Ең​бектегi ерлiгi» үшiн медалiмен марапатталады. Атайды жеңiс күнiнде бүкiл ауыл құттықтап, ерекше ықылас көрсетедi. 2006 жылы Райымбек ауданының «Құрметтi азаматы» белгiсiмен марапатталды. Қазiргi таңда ұл-қыздарының сүйiктi әкесi, немере​лерiнiң қадiрлi атасы. 

Ләйлә әлиасқарова, 

Ш.Уәлиханов атындағы мектептiң оқушысы.
Талас ауылы, 

Райымбек ауданы,

Алматы облысы
Ақ тiлеуi ананың
Соғыс менiң де әжемнiң қызғалдақтай құлпырған қыз ғұмы​рының тас-талқанын шы​ға​рыпты.  Әуелi сұм ажал ана​сының құшағынан айырса, он алтыға ендi толған кезiнде майданға аттанған ер-азамат​тардың орнын басып, ауыр жұмыстарға жегiледi. «Бәрi де жеңiс үшiн» деген ұранды жандарына желеу еткен олар таңның атысынан, күннiң баты​сына дейiн тынбай еңбектенген екен. Соқамен жер жыртып, орақпен егiн орады. Ауыр күндi еске алғанда әжем: «Аттың жылдамдығынан кешiгуге болмайды. Ат айналып, сенiң тұсыңа келгенше, бауды байлап, тiк тұрғызуың керек. Егер үл​гере алмасаң, ат басып кетедi», – деп есiне алады. Осылайша тер төгiп жүрсе де, еңбектерiне алатын ақылары тым мардым​сыз болған. Десе де, жалындаған жастық жiгер, болашаққа деген сенiм оларды мұқалта алмапты. 

– Ақжайлау, 

Айран қашан келедi-ау? – деп әндетiп, күнделiктi берiлетiн айран мен бiр жапырақ қар​маны қанағат тұтып, жеңiстi асыға күтiптi. 

– Ауылға қарай жүгiрiп ке​лемiз, – дейдi әжем жеңiс тура​лы. – Бәрiмiз жалаңаяқ, көзi​мiзде жас, бойымызды қуа​ныш пен шаттық кернеп бара​ды. Ол бiр керемет, тiлмен ай​тып жеткiзе алмайтын бақыт​ты сәт едi. 

Мiне, халқымыздың 65 жыл тыныш та бейбiт өмiр сүруiне менiң әжем Қантай Қалаубай​қызы да үлес қосты. Бүгiнде 85 жасқа толған әжем балалары мен немерелерiнiң ортасында отыр. Сүйiктi «Ұлан» газетiнiң оқыр​мандарына «Аспандарың ашық, замандарың тыныш бол​сын» деп батасын бердi. 

Бақытгүл Мәулiтова, 

Әбдiкерiм атындаѕы мектептiң 7-сынып оқушысы. 

Шыңғыстай ауылы, 

Қатонқарағай ауданы, 

Шығыс Қазақстан облысы

Атамды  мақтан  етемiн

Жеңiс бiзге оңайлықпен келген жоқ. Ел басына қиын-қыстау күн туғанда, азаматтар соғысқа  аттанды. Дәл сол саптың iшiнде менiң нағашы атам да болған. Атам Жолдас Жаңылысов Құрылыс ауылында 1924 жылы дүниеге келген. Әскер қатарына 18 жасында қабылданады. 1943 жылға дейiн жаяу әскер дайындайтын училищеде оқып, әскери ойын түрлерiн үйренедi. 95 дивизияның № 290 атқыштар полкiнде қол пулеметiнiң оқ атушысы болған. Атақты Курс түбiндегi шайқаста Белград, Смоленск қалаларын жаудан азат етуге қатысады. Ұлы жеңiстi Германияның астанасы Берлин қаласында қарсы алады. 

Атам  елге жеңiспен оралған соң, Индер ауданы, Жамбыл ауылында қой бағып, мал шаруашылығымен айналысады. 1952-1964 жылдар аралығында трактор айдап, халыққа қызмет етедi. Зайыбы Жапырақ екеуi 10 бала тәрбиелеп өсiрген. Олардың барлығы өмiрден өз орындарын тапты. Атамның қайтыс болғанына да он жылға жуықтады. Жыл сайын Жеңiс күнiнде атамыздың айтқан өсиеттерiн, ақылдарын еске аламыз. Мен батыр атамды мақтан тұтамын. 

Әсия Хайырқызы,
Бесiктi орта мектебiнiң оқушысы. 

Бесiктi ауылы, 

Атырау қаласы
                                         Қазыналы Қалдыбай ата

Елдiң басына күн туып, ер етегiмен су кешкен сұрапыл соғыс жылдарында бiздiң Жамбыл облысынан 120 мыңнан астам азамат майдан даласына аттанды. Оның iшiнде 2000-нан астам адам Жамбыл ауданынан едi. Оның 495-i елге жеңiспен оралса, қалғандары жат жерде ерлiкпен қаза тапты.

Ерназар ауылынан да соғысқа аттанған азаматтар көп болды. Бүгiнде олардың тiзiмi ауыл орталығында бой көтерген «Белгiсiз солдат» ескерткiшiнiң тақтасына жазылған. Жыл санап ауылда ардагерлерiмiздiң саны азайып барады. Бүгiнде ауылда үш ардагер ғана қалған. Сол ардагерлердiң бiрi, мен сөз етпек кейiпкер – Қалдыбай ата Дiнбаев.

Ол кiсiмен сұхбаттаса барып, әңгiмесiн ұйып тыңдағаным  соншалық, атамен бiрге соғыс даласында бiрге арпалысып кеткендей күйге ендiм.

...Бiрде жолы түсiп, Қалдыбай атамыз бұрынғы Жамбыл, қазiргi Тараз қаласына барады. Қаладағы Атшабар базарында шай iшiп отырғанда, радиодан Левитанның үнi кенет саңқылдап, бiр жайсыздық болатындығын хабарлайтындай басталады. Расында солай болған екен. «Тыныш жатқан өлкенi немiс фашистерi басып алуда» делiнген суық хабар қаланы да, даланы да бiр шайқап өттi. Ертеңiне Қалдыбай атамыздың ағасы Талдыбай Дiнбаев әскерге шақырылды. Қимай-қимай ағасын шығарып салды, асыға күттi. Бiрақ келмедi... Ағасы сол күйлi хабарсыз кеттi.

1942 жылдың қарашасында Қалдыбай өз қатарластарымен 1272 атқыштар дивизиясының құрамына қосылды. Қиыр Шығыста әскери жаттығудан өтiп, Мәскеуге жол тартты. Ал 1943 жылдың көктемiнде Выборг қаласының түбiнде бiрiншi рет майданға кiрдi. Дивизияның мақтаулы пулеметшiлерiнiң бiрi болды.

Псков-Нарва түбiндегi ұрыста көрсеткен ерлiгi үшiн Қ.Дiнбаевқа «Ерлiгi үшiн» медалi берiлiптi. Выборг полкi Эстония, Латвия, Литва жерлерiн және Польшаның Познань қаласын жау қолынан босатты.

Германия шекарасына таяу жерде болған ұрыс тулары айтарда кейiпкерiмiз көзiне ерiксiз жас алды. «Жау әскерi мұнда қатты қарсыласты. Сансыз жарылыстан майдандастарымнан айырылып жаттым. Еске алсам, әлi күнге дейiн көңiлiмдi сол бiр үрей құрсауына алады. Майдандастарымның бiрi жарылыстан парша-паршасы шығып, денесi бөлшектелiп кетсе, бiрiнiң басы бiр бөлек, денесi бiр бөлек болып кеткен...» дейдi Қ.Дiнбаев.

1945 жылдың 26 сәуiрi күнi Одерден өтiп, 27 сәуiрде Пренцлау, Ангерюнд қалаларын алғаны үшiн қатардағы жауынгер Қалдыбай Дiнбаевқа И.В.Сталинның бұйрығымен алғыс жарияланды.

Гамбург қаласын алу үшiн болған соғыста Қалдыбай үлкен ерлiк көрсеттi. Бiрақ соғыстан келе жатып, ауыр жараланады. Госпитальға жеткiзiлiп, сол жерде ес-түссiз жатады. Сол тұста 6 жылға созылған соғыстың аяқталғандығы туралы жағымды хабар жеттi.

Бүгiнде қарт майдангердiң қимылы ширақ. Көзi көрмей қалса да, мерзiмдi басылымдарда жарық көрген мақалаларды немерелерi Таңшолпан мен Шахадияр екеуiне оқытып, тыңдаса, бiр жағынан «Қазақ» радиосы мен «Шалқар» арнасынан берiлетiн тартымды бағдарламаларды, әсем әндер мен күйлердi, термелердi қалт жiбермей тыңдайды. Тiптi, керек жерлерiн немерелерiне айтып берiп, қағаз бетiне түсiредi.

Досжан БОЛАТБЕКұЛЫ,

10-сынып оқушысы.

Ерназар ауылы,

Жамбыл ауданы,

Жамбыл облысы
Жарын күткен жауынгер әйел

Нағила Ұлы Отан соғысы бас​талған кезде небәрi 24 жастағы жас келiншек едi. 1941 жылдың күзiнде жары Әуез соғысқа аттанды. Ар​тында қалған төрт жасар ұлы Темiрбек пен анасы Айбаланы Нағилаға аманат еттi. Қиыншылық тек Нағи​ланың басына ғана емес, ауылдағы бар​ша әйел​дiң басына түстi. Олар көз жа​сын көлдетiп, шұ​бырған бала​ларын ертiп, жұ​мысқа жегiлдi. Нағи​ланың құла​ғында жан жолдасы Әуез​дiң: «Ұлым Темiр​бек​тi қанат​тыға қақ​тырмай, тұмсық​тыға шоқ​тырмай өсiргей​сiң», – деген сөзi сайрады да тұрды. 

Жарының аманатын орындау үшiн Нағила Темiрбектi жанынан қал​дырмайтын. Бала​сын ба​уы​рына басып, шөп ша​батын. Кеш қарайып, ел ұйқыға жатқанда қолғап, шұлық тоқып, солдат​тарға жiберетiн. Қан майдан ұзаққа созылған сайын, дас​тархан ба​сындағы нан да азая түстi. Қара хаттардың қата​ры көбейiп, әр үйден жоқтау айтыла бастады. Осындай жама​нат хабар Нағилаға да жеттi. Жа​рының соғыста ер​лiкпен қаза тап​қанын ес​тiгенде, сене алмады. Көп ұзамай, Әуездiң iнiсi Асанның да артынан қара қағаз жетiп, На​ғиланы жа​сытып жiбердi. Ағайын-туыс: «Ендi Әуез келмейдi, Темiр​бекке әке болар адам iзде», – деп ақыл қоса бастады. Бiрақ Әуезi үйге кiрiп келiп, Темiрбектi ба​уырына басып, өзiнiң маңдайын иiскейтiндей. Арада жылдар өтiп, соғыс бiттi. Нағиланың бар мақ​саты – баласы Темiрбектi тәрбиелеу болды. Са​уыншы болып, жұмысқа орналас​ты. Ерте тұрып, кеш ұйықтады. Нағиланың еңбегi бағаланып, 1949 жылы Мәскеуге озат са​уын​шы​лармен бiрге са​парлап қайтты. 

Ұлы Темiрбек шопан болып, адал еңбек еттi. Нағила болашақ келiнiн ойлап, мазасызданатын. Баласы анасының ойын түсiн​ген​дей, Сайран есiмдi ақы​лына көркi сай ару​мен бас қосты. Сайран келiн На​ғила анасына 14 немере сүй​гiздi. Алайда баласы Темiрбек ерте қайтыс бол​ды. Жа​рынан жастай ай​рылған Нағи​лаға бұл жағ​дай өте ауыр тидi. На​ғила бала​сының iзiн жал​ғар ұрпақ​тарын сү​йенiш еттi. Бүгiнде Нағила – үлкен неме​ресi Же​ңiс​бектiң ша​ңырағының тiре​гi. Све​та есiмдi келiнi үл​кен енесi​нiң әңгiмесiн ұйып тың​дайды. Нағи​ла​ның неме​ресi де, шө​бересi де мек​тепте жақсы оқиды. Биыл Нағила әже 93 жас​қа то​лады. Тек екi көзiнiң көр​мейтiнi бол​маса, жа​уын​гер әже әлi тың. Жа​рын күтуден жа​лықпаған На​ғи​ла әже Ұлы Же​ңiстiң мәңгiлiк болға​нын қа​лайды. 

Мөлдiр Жолдыбайқызы,

Ы.Алтынсарин атындағы мектептiң 11-сынып оқушысы. 

Ырғыз ауданы, 

Ақтөбе облысы
Өз ұлтымды шексiз сүйген адаммын

Ерсiз ел болмайды, елсiз ер болмайды» дейдi батыр баба​мыз Бауыржан Момыш​ұлы. Ұлы Отан соғысында ел күй​реп, талай адам ажал құшты. Сол со​ғыста өзiнiң қайсар ерлi​гiмен, қайратты мiне​зiмен жауынгерлерге жiгер берген бабаларға мың алғыс. Осы ер​жү​рек бабалар қатарында Бауыр​жанның еңбегi ерек​ше. «Отан үшiн отқа түс, күй​мейсiң» деп ұран тас​тайды ба​тыр атамыз. Отан, келер ұрпақ​тың болашағы үшiн өз басын өлiмге бай​лап, ажалмен алы​сып, жеңiс туын тiктi. Бауыр​жан ата бiр естелiгiнде «Мен – өзге ұлттарды құрметтеушi, өз ұлтын сүюшi адаммын» дейдi. Батырдың әр қазақтың жүрегiнде сақталуының себебi де ұлтын сүйгендiгiнен шығар. Әттең, аңызға айналған Бауыржан ата тiрi болғанда 100 жасқа толып, Жеңiстiң 65 жылдығын көрер едi... 

Назым Нүрсұлтан, 

6-сынып оқушысы. 

Астана қаласы 

Сөнбейдi, әже, шырағың ...

Менiң әжем Айтбала Баекина 1926 жылы Шығыс Қазақстан об​лысының Қатонқарағай ауданының Жаңаүлгi ауылында дүниеге келген. Сол ауылда тұрып жатқанда, әкесi Байбосынды «бай, халық жауы» деп қудалап жiберген екен. «Балаларымды да қудалайды» деп фамилия​ларын «Байеке», яғни, «Баекина» деп өзгерткен. Анасы Тұрсын – әжемдi, екi аталарым, яғни, әжемнiң бауырлары Құмархан мен Құмарғалиды Шыңғыстайға нағашыларының қолына әкелiп тастап, өзi басқа ауылға жұмысқа кетедi. 1936 жылдан берi әжем Шыңғыстай ауылында тұрады. Әкесiнен 9 жасында айрылған әжем 7-сыныпқа дейiн оқып, қаржы жағынан қиналғандықтан, оқудан шығып, анасының жанына жұмысқа орналасады. Еңбектi сауыншылықтан бастап, облыс депутаты қызметiне дейiн көтерiлген. Ауылдан Өскеменге дейiн атпен 3 күн iшiнде барып, талай даулы мәселенi шешкен. 1940-1941 жылдары Күбiтке барып, ағаш жарып, оны өткiзумен айналысады. Соғыс кезiнде өгiзбен ағаш тартып, ай жарығымен шөп шауып, тоқыма тоқып, әсем ән шырқапты. Ал то​қыған тоқыма, киiмдерiн соғысқа жiберiптi. Тапқан табысына екi ба​уырын оқытыпты. Әжем: «Балам-ау, мен айта берсем бұл саған ертегі секiлдi көрiнер» – дейдi. 

Содан әжем 1950 жылы соғыстан оралған Қайса есiмдi жiгiтпен тұрмыс құрады. Алайда Қайса атамыз соғыстағы жарасы асқынып, өкпесiне тиген қатты суықтан көп ұзамай, қайтыс болады. 

Әжемнiң екi ұл, үш қызы бар. Олардан он тоғыз немере, алты шөбере сүйiп отыр. Биыл 84 жасқа толатын еңбекқор әжемнiң Ұлы Жеңiске айтар тiлегi өте көп. 

Қарлығаш БаҚытбек, 

Әбдiкерiм атындағы мектептiң 7-сынып оқушысы. 

Шыңғыстау ауылы, 

Қатонқарағай ауданы
Шығыс Қазақстан облысы 

Күрес-майдан,

Ерлiк тiлер

Арманшыл ауыл жаста​рының бiрi Сапура орта мектептi бiтiрiп, Ақтөбедегi оқытушылар дайын​дайтын институтқа түседi. Тап сол жылы соғыс басталып, елдегi ер-азаматтар жаппай майданға ат​тан​ғанда, оның төрт бiрдей ағасы соғысқа кете барады. Студенттiк өмiрдiң қызығын көре алмай, ендi оқудың қи​сыны келмей​тiнiн се​зiнген он сегiз жасар Сапура 1942 жылы мау​сым айында сұранып, майданға ат​та​нады. Еш​қандай әскери дайын​дықсыз Мәскеу үшiн шайқасқа тап болып, кейiн Бело​руссия же​рiн​дегi со​ғысқа қаты​сады. 474-атқыштар ба​та​льоны құра​мында санитар бо​лып, жара​лыларға же​дел жәрдем көрсетiп, оларды жер бауырлап арқалап, емдеу орын​дарына жеткiзедi. Борап тұрған оқ астында жан аямай еңбек етедi. Шымыр дене​лi, ширақ қимылды қыз  әс​кери ұшақ алаңында ұшаққа бомба жасақ​тауды меңгередi, адам күшi жетпе​генде, күнi-түнi қару-жарақ қоймасында күзету де тап​сырылады. Қас қақпай, күзетте тұрған қаршадай қыз​дың қара темiр винтовкадан басқа серiгi, қорғаны болмаса да, жiгерiн жасытпай, үрейiн сездiрмей, нағыз жауынгер​лерше қайрат көрсетедi. Сол үшiн басшы​ларының талай алғысын алып, Жуков атындағы медальмен марапатталады. 

Кеңес армиясы жеңiспен батысқа бет алған шақ. 1944 жылы қыркүйек айында Сапура өз ба​тальонымен қиыр Шы​ғысқа жiберiледi. Хабаровск қаласына келген соң, 252-шi батальон қайта жасақталғанша, Сапура тағы әскери құралдар қоймасынан шаб​уылға керектi бомба-снарядтарды ұшаққа тиеп, майданға дайындап жi​берушiлер қатарында күнi-түнi бел шешiп, еңбек етедi. Са​қылдаған сары аяз бен бет қаратпас боранға да шыдап, намысты қолдан бермейдi. Бүгiнгi тәуелсiздiк осын​дай ба​тыр аға-апалары​мыздың еңбе​гiмен жеттi. 

Ақтоты Әбимолдаева, 

I.Үргенiшбаев атындағы мектептiң 

10-сынып оқушысы. 

Шалқар ауданы, Ақтөбе облысы

АҚ НИЕТПЕН ХАТ ЖАЗДЫМ,

АТА, СIЗГЕ...

(Бауыржан ата рухымен сырласу)

Бауыржан ата! Мен үшiн сiздiң тұлғаңыз қашанда мұзарт шыңның басында, мұнартып қалықтаған ақиық, мұзбалақ қыран болып елестейсiз.

1941 жылы Мәскеу түбiндегi қанды шайқастарда теңдесi жоқ ерлiгiмен әлемдi дүр сiлкiндiрген қазақстандық 316-атқыштар дивизиясының батальон командирi ретiнде қапияда ой тауып, қараңғыда жол тауып, ерен ерлiгiңiзбен атыңыз әлемге аңыз болып, батыр қолбасшы атандыңыз.

Жеңiстiң 65 жылдық мерейтойы қарсаңында өзiңiз қаһармандық пен өшпес ерлiк көрсеткен Мәскеу халқы сiздi құрметтеп, үлкен сый жасады. Мәс​кеу қаласынан ұлан-қайыр, ұзын көше, зәулiм мектепке сiздiң есiмiңiздi бердi. Бұл сiздiң ерлiгiңiздi мойындау және бүкiл қазақ халқына деген құрмет едi. Сiздiң «Ежелден ер тiлегi – ел тiлегi, Адал ұл ер боп туса – ел тiрегi» деген өсиетiңiздiң өмiрде орындалғанын көрiп қуандық.

Бауыржан ата! Тiлге деген нағыз махаббатты, оған деген шынайы сүйiс​пен​шiлiктi мен сiздiң шығарма​лары​ңыздың арасынан таптым.

«Қазақ тiлi... өткiрлiгiмен бой бал​қытып, тамыр шымырлататын, жан-жүйеңдi жандырып, құлақ құрышын қандырып, ұғымға қонымды, жүре​гiңе тиiмдi, жаудың көмейiне құм құйып, аузын аштырмай, үнiн шығармай қоя​тын тiл» деп 1944 жылы баға берген екенсiз.

1944 жылы сiз қазақ тiлiн шұбарла​ған, өз тiлiн дөрекi, икемсiз, топас, кедей тiл деп жала жауып жүргендерге қатты тойтарыс бердiңiз емес пе? Республи​каның бас хатшысы Әбдiхалықовқа майданнан арнайы хат жолдап: «қазақ тiлiнен ажырап, азғын ел атанбасын, аты өшiп, ұрпақтарымыз тарыдай шашы​рап, қардай ерiп, құмға сiңген судай дерексiз жоғалмасын, анамыздың ақ сүтiмен бойымызға дарыған тiлiмiздi ұмыту – бүкiл ата-баба тарихымызды ұмыту», – деп күңiрене айтқан едiңiз.

66 жыл бұрын сiз уайымдаған қазақ тiлi, халқыңыз тәуелсiздiк алған соң мемлекеттiк мәртебе алды. Май​данда жүрiп тiлiмiздiң, ұлтымыздың арын қорғау – сiздей батыр қолбасшы​ның ғана қолынан келер iс.

Сiздiң кiтаптарыңызды оқып оты​рып, терең ойға қалам. Отанға деген сүйiспеншiлiгiңiзден, халқыңызға махаб​батыңыздан, ұлттық биiк рухымыздан қуат аламын.

Бауыржан ата! Мен сiздiң қаламы​ңыздан шыққан «Москва үшiн шайқас», «Қанмен жазылған кiтап», «Ұшқан ұя», т.б. шығармаларыңызды оқып шық​тым. Сiздiң шебер суреткерлiгiңiзге, адам психологиясын танып-бiлудегi сезiм​талдығыңызға таң қаламын. Сiздiң шығармаларыңызда әр кейiпкер өзге​ше бiр әлем... Әр сөйлемде тұнып тұрған сыр жатыр. Бұларды оқып қана қоймай, жаттап, үлгi өнеге алуымыз керек.

Бауыржан ата! Егер осы шығарма​ларыңызды қайтадан жазсаңыз, ненi өзгертер едiңiз? Талай арман-ойыңыз замана лебiне, қыспағына қарай iшiңiзде кеткен шығар.

Сiздiң бiзге қалдырған мәңгiлiк өш​пес, ғасырдан ғасырға жетер мұра​ларыңыз үшiн ұрпақтарыңыз мәңгi қарыздар. 

Бауыржан ата! Бақытты болашақ, тәуелсiз ел сiздiң аңсаған арманыңыз едi. Бүгiн сiздiң арманыңыз – ұлттық тiлдiң, дәстүрдiң, салт-сананың мызғы​мас тiрегi, күшi, алтын дiңгегi – халық​тың бақ жұлдызы жарқырап жанған күн.

Сiздiң тағлымыңызды зер сала оқып-үйрену бүгiн де, ертең де келешек ұрпақ үлесiнде.

Қазiр Алматы қаласында Бауыржан Момышұлы атында әскери мектеп интер​нат бар. Мектеп-интернат шәкiрт​терi қазақстанның Қарулы күштерiнiң ертеңгi тiзгiнқағары, өзiңiздей елiне шынайы берiлген, кез-келген уақытта қолына қару алып, кең-байтақ елiн қорғауға әзiр.

Бауыржан ата, тағы бiр жайды айт​қым келiп тұр. Ұлт болашағының  негi​зiн жасайтын жастар санасы өркениет деңгейiне сай болуы шарт. Осыны ой​лаған кезде сiздiң: «Жаудан да, дау​дан да қорықпаған қазақ едiм, ендi қорқынышым көбейiп жүр. Балаларын бесiкке бөлемеген, бесiгi жоқ елден қорқам. Екiншi, немересiне ертегi ай​тып беретiн әжелерiнiң азаюынан қор​қам. Үшiншi, дәмдi, дәстүрдi сыйла​майтын балалар өсiп келедi. Оның қолына қылыш берсең, кiмдi де болса шауып тастауға даяр. Қолына кiтап алмайды. Үйренiп жатқан бала жоқ, үйретiп жатқан әже, әке жоқ», – деген өсиетiңiз ойға оралады.

Бұл – үлкен алаңдаушылық. Өзiн халықтан бөлiп қарай алмайтын тұл​ғаның алаңы. Бұл үн бүгiнгi дәуiрмен де үндесiп жатыр.

«Қадiрiн бiлмеппiз ғой тiрi кезде,

Деп жылап сорлы қазақ 

                                мен өлгенде.

Ұрпақ атар 80 мен жүздiгiмдi,

Тарихтың түкпiрiне сөз келгенде», – деп өзiңiз айтқандай, 1990 жылы кеш те болса сiзге «Кеңестер Одағы​ның Батыры» атағы берiлдi. «Бауыр​жан жұлдызды болған күн – қазақ​тың жұлдызы жанған күн» деп Елба​сымыз сiздiң халықпен бiрге екендi​гiңiздi толғана, тебiрене айтты.

Сiзге мен хатымның соңында «Қош болыңыз» демеймiн. Ұрпақта​рыңыз Отанына деген сүйiспеншiлiктi, шыншылдықты, әдiлдiктi, шыдам​ды​лықты, төзiмдiлiктi, батылдықты, қаһар​мандықты, тiлiн, дiнiн сүюдi күнделiктi сiздiң тұлғаңызға қарап үйренедi. Отаным дейтiн, намысты ту қылып ұстаған, Отанына шын берiлген қазақтың ұлтжанды ұрпақтары барда сiз мәңгi жасай бересiз.

Серiк ҚАНТАЕВ,

Қ.Ақынов атындағы орта мектептiң 9-сынып оқушысы.
Жаңаауыл ауылы,

Тарбағатай ауданы,

Шығыс Қазақстан облысы

ӨМIРIҢIЗ

БIЗГЕ ӨНЕГЕ
Сәлеметсiз бе, Бауыржан ата. Сiзге № 5 орта мектебiнiң 7-сынып оқушысы Айзат Қанатбекова хат жазып отыр.

Мен соғыстың өте ауыр қанды майдан болып өткенiн теледидар мен тарих пәнi сабағынан бiлемiн. Бауыржан ата, сiздiң ерлiгiңiз жайлы «Жұлдыз» журналынан оқыдым. Сiздiң Мәскеу шайқасында 28 панфиловшылармен бiрге ерлiкпен күрес жүргiзгенiңiз туралы мәлiметтi бiлдiм. Сiздiң қазақ жауынгерлерi арасында алғырлығыңыз, ер жүрек батырлығыңыз мен үшiн үлгi. Соғыстағы әскери-стратегия​лық шеберлiгiңiз, Мәскеу үшiн шайқаста өз батальоныңызды басқа​рып, жауға төтеп беру тактикасы бүгiнгi Қазақстан Республикасының әскери күштерi үлгi аларлық үлкен тәжiрибе.

Ата, мен сiздi үлгi тұтып жақсы көремiн. Бiр ғана өкiнiш бар, биылғы соғыстың аяқталғанына 65 жыл толу меретойында дастархан басында қадiрлi қария болып отырсаңыз ғой. Бiрақ Алланың берген жасынан ешкiм асып кете алмайды. 

Бауыржан ата, батыр, соғыс ардагерi және бейбiт өмiрде де әдебиет майданының қатарында, соғыс туралы естелiк жазып, бiзге өсиет  қылып, көп үлгi қалдырдыңыз. Бiз сiздiң шығармаларыңызды оқып, өмiрге нысана етемiз.

Айзат ҚАНАТБАЕВА,

№5 орта мектептiң 7-сынып оқушысы.
Өскемен қаласы
Cертке берiк Әмина

Соғыс басталғанда Әминаның жасы жиырмада болатын. Оның ата-енесi ауылдың сыйлы жандары едi. Жолдасы да ауылдың айтулы азаматы. Осылайша, бақытты өмiр сүрiп жатқан шаңырақтың тыныштығын сұм соғыс бұзды. 1942 жылдың жаз айында Әминаның жолдасы Көшербай Отан алдындағы парызын өтеу үшiн қан майданға аттанады. Артында әке-шешесi, құрсағында баласы бар жан жары қалады. Бақытты отбасы тiрегiнен айрылған соң, ауыр күндер басталады. Алайда Әмина жанұяның берекесiн, болашағын ойлап, қиындықпен күреседi. Үш айдан соң Әмина босанып, өмiрге ұл бала әкеледi. Соғыстың азабынан көз ашпай, қиналып отырған отбасына бұл үлкен жұбаныш болады. Сәбидiң есiмiн атасы елге жеңiс сыйласын деген ниетпен «Жеңiс» деп қояды. Әмина Жеңiсiн дүниеге әкелгеннен кейiн, оны өзiне сүйенiш етедi. Жұмыстан жабыққанда бауырына басып, сағынышын басатын. Тек баласы үшiн барын беруге дайын болды. Бiр жылдан соң Әминаның қайнысы Сейiтқазы да соғысқа аттанады. Қиындық арта түседi. Күн сайын таңмен таласа тұрып, түн жарымында ұйқыға жататын. Ол кезде тыныш ұйқы да жоқ. Әми​наның көзi жасқа толып, алдағы күндi ойлайтын. 

Ауылдың қара жұмысы бүкiл адамды шаршатты. Арық қазу, өгiз-арбамен жер жырту, егiн егу, масақ теру, тезек-қи тасу, диiрмен тарту, келi түю, қолғап тоқып, майданға жiберу... Халықтың ауыруға да уақыты болмайтын. Қиын кезде халық iшер асқа, киер киiмге жарымады. Уақыт озған сайын қинала түстi. Әрбiр үйден жоқтау айтылып, ел iшiнде зарлы үндер көбейдi. Қабырғаны қайыс​тырар мұндай қайғылы хабар Әми​наға да жеттi. 1943 жылы Көшер​байдан суық хабар келдi. Ендi Әмина бақытты күндерiн «жесiр» деген атпен алмастырды. Әминаға бұл соққы қатты тидi. Бiрақ Кө​шер​байдан тұяқ қалғанына шүкiр​шiлiк етедi. Ал Көшербайдың ана​сы жота-жота құмының ортасына барып, бар даусымен зарлап, кешке үйiне шаршап жететiн. 

1943 жылы Сейiтқазы май​даннан бiр аяғынан айырылып оралады. Ол  оралғасын, от​ба​сында шаттық қайта тұтанады. Сейiтқазы жұмысқа орналасып, Сырғаш есiмдi қызбен отау құрады. Арада жыл өтiп, Сырғаш дүниеге қыз бала әкеледi. 

Бiр күнi Нұрмаханбет ата қатты науқастанып, келiнi Әминаны шақы​рып алады. «Төрт жыл бойы со​ғыстың тауқыметiн бастан ке​шiрдiк. Батыр ұлдарымыздың арқасында басымызға бейбiт күн туды. Маңдайыма жазылғаны шығар, осы жеңiстi де көрдiм. Ме​нiң ендi арманым жоқ. Қызым, саған айтар сөзiм бар. Сенiң жан-жарың, менiң тұңғыш ұлымның қаза болғаны бәрiмiзге ауыр тидi. Бiрақ бұл қа​сiрет жал​ғыз бiздiң жүре​гiмiзде емес. Егер «жас​пын, өмi​рiм алда» десең, саған ешкiм тос​қауыл болмайды. Бiрақ ұлым Көшер​байдан қал​ған Жеңiсiм осы үй​дiң егесi екенiн ұмыт​па​ғайсың. Егер «өзiм​нен бұрын баламды ой​лаймын, осы үйдiң түнiн өшiрмей​мiн» десең, осы қара шаңыраққа ақыл​шы болып, Жеңiстi осы үйде өсiргейсiң. Ақы​лымды ойлап, таразыға салар​сың» деп атасы​ның көзi жасқа булы​ғады. 

Әмина көзiне жас алып: «Осы уақытқа де​йiн бар өмiрiмдi тек қара шаңырағыма, Кө​шерiмнен қалған жал​ғыз балам Жеңiсiме арнадым. Ал​дағы уақытта да солай етемiн. Немереңiз Жеңiс осы қара шаңы​рақта ер жетедi. Жеңiстi оқытып, осы үйде қызығын көр​сем, одан асқан бақыт жоқ шығар», – деп жауабын берiптi. 

Нұрмаханбет ата келiнiне риза болыпты. Атасы көп уақыт өтпей қайтыс болады. Әминаның енесi Шұға ана да бұл қайғыға төзе алмай, дүние салады. 

Әмина үшiн өмiрдiң қызығы тек Жеңiс едi. Жеңiс анасының өмiрде көп азап шеккенiн жүрегi​мен түсiнетiн. Сондықтан ол мектепте тәртiптi, озат оқушы бол​ды. Мектеп бiтiрген соң, ауылға тракторшы, шопыр болып жұмыс атқарады. Мәриям атты арумен бас қосып, анасын қуан​тады. Өмiрге тоғыз сәби әкелген Мәриям Әмина анасына қам​қор​шы едi. Бiрақ Әминаның бақытты күндерi тағы да қысқа болды. Баласы Жеңiс пен келiнi Мәриям бiрiнiң артынан бiрi қайтыс болады. Өмiрдiң ащысын көп көрген абзал әже немере​ле​рiне ана, әке, әже, атаның да ор​нын басты. Әжесiнiң ақылын тың​даған немерелерi де жаман болған жоқ. Барлығы бiлiм алып, елге қызмет еттi. Бүгiнде Әмина әже немере-шөберелерiнiң орта​сында бақытты өмiр сүруде. Ата​сы Нұрмаханбеттiң айтқан өсиетiн әлi де естен шығарған жоқ. 

Құндызай Өтеген, 

№177 орта мектептiң 

7-сынып оқушысы. 

Сексеуiл кентi, 

Арал ауданы, 

Қызылорда облысы
                       Мәншүкпен жау шебiнде бiрге болған

Жер-әлемдi солқылдатқан соғыс дүмпуiн көрiп, талай-талай қанқұйлы кезеңдi басынан өткiз​ген ауылдасымыз – Күрiшбек ата. Бiр өзi – бiр тарих. Күрiшбек ата 1912 жылы Жетiсу губерниясы, Жаркент уезiнде қарапайым отбасында дүниеге келген. 

1941 жылы желтоқсан айында Күрiшбек ата майданға шақы​рылады. Ол Алматыда жасақталған 100-атқыштар бригада​сында алты ай жаттығудан өтедi. Мұнда ол партия ұйымының хатшысы болып та қызмет етедi. Күрiшбек ата қазақтың бiртуар батыр қызы Мәншүк Мәмето​вамен танысыпты. «Өте сауатты, алғыр қыз едi» деп еске алады Мәншүк апамызды. 

Мәншүкпен бiрге майдан даласына аттанады. 1943 жылы күзде Невель қаласы үшiн ұрыста Мәншүк Мәметова қаза болады. Оның денесi сол қалаға жерле​недi. Қазақтың батыр қызын ардақтап, оның атына Невель қаласынан көше аты да берiледi. Кейiн атқыштардың екi бригадасы қосылып, дивизия атауын алады. Атқыштар арасында қайта iрiктеу басталғанда, Күрiшбек ата жаңа құрамға қосылады. 

«Бiз 1944 жылы өте күштi бекi​нiс – Новосокольников қаласын азат ету үшiн шабуылға шықтық. Адам шығыны көп болды. Көретiн күнiм бар екен, бұл ұрыста да аман қалдым. «Ерлiк үшiн» медалiмен марапатталғанда қаза болған майдандас достарым есiме түсiп, кеудеме ащы өксiк тығылғаны әлi күнге ойымнан кетпейдi» деп еске алады майдангер ата. 

1944 жылы қаңтар айынан бастап Күрiшбек атаның диви​зиясы Батыс майданға, Маршал Рокоссовскийдiң қоластына өте​дi. Брест қаласын азат ету ұры​сына кiрген кез де осы түс. Одан бөлек, көптеген елдi мекендердi жау тұзағынан азат еттi. Кү​рiшбек атаға Брест қаласын азат етудегi ерлiгi үшiн III дәрежелi «Даңқ» орденi табыс етiледi. 

1946 жылы елге оралған Кү​рiшбек ата 1953 жылға дейiн Ұзын​бұлақ ауылында мұғалiм, комсомол, партия ұйымының хат​​шысы болып қызмет атқа​ра​ды. 1953-58 жылдары Кеген ау​даны, Қарқара ауылында 7 жыл​дық  мектепте мұғалiм болды. 1959-76 жылдары қазiр өзi тұрып жатқан Сәмбе ауылындағы орта мектепте қызмет iстеп, зейнетке шықты. 

Күрiшбек ата қырық жылдан артық өмiрiн жастарға бiлiм, тәрбие беруге сарп еттi. Осы еңбегiн бағалап, жыл сайын мара​патқа ие болады. Олардың iшiнде Маршал Г.К.Жуковтың медалi де бар. Бүгiнгi күнi Күрiшбек ата – бейнеттiң зейнетiн көрiп, немере мен шөбере сүйiп отырған бақытты жан. 

Ақтiлек Сыбан, 

Сүмбе орта мектебiнiң
 9-сынып оқушысы.

«Ұланның» жас тiлшiсi
Сүмбе ауылы, 

Ұйғыр ауданы, 

Алматы облысы
                      [image: image13.png]



Менiң бабам батыр екен

Өткен жылы менiң атам мен iнiсi екеуi  Ресейдiң Ор және Псков облыстарына барып қайтты. Өйткенi, әкем Нұрмат интернет арқылы аталарының Ұлы Отан соғысына қатысып, ерлiкпен қаза тапқан ерлердiң iшiнен тапты. Атам мен iнiсi еке​уi естiп, көздерiне жас алыпты. Әкелерi майданға кеткен кезде атам кiшкентай ғана бала екен. Ендi араға 67 жыл салып, әке​лерiн қай жерде жерлен​гендерiн бiлдi. Атамның әкесi кескi​лескен майданда взвод ко​мандирi болып, ерлiкпен қаза тауыпты. Атамның батыр бол​ғанын мақтаныш тұтамын.   

 Томирис Нұрғазы,
№173 физика-математикалық гимназиясының 

2 «Ә» сынып оқушысы. 

Алматы қаласы
Бақытты ұрпақпыз


«Отаным» деп қан төккен батырлардың арқасында елiмiз түрлi жетiстiктерге жетiп, гүлденiп келедi.


Соғыс деген ызғарлы сөз. «Соғыс» десе, ел қорғаған батырдың шайқаста қан төгiп, көкiрегiн оққа төсеген  ерлiгi елестейдi. 


Ұлы Отан соғысының аты аңызға айналған қаһарманы, Кеңес Одағының батыры, белгiлi жазушы Бауыржан Мо​мышұлы былай деп жаз​ды:«Бiздiң жүрегiмiз темiр емес. Бiрақ бiздiң кек отымыз қандай темiрдi болса да ерiтiп, күйдiрiп жiбере алады. Бiздiң үрейдi жеңетiн ең күштi қаруы​мыз бар, ол  –  Отанға деген сүйiспен​шiлiк» деген екен.

Бауыржандай батыр бабамыз бар бiз бақытты ұрпақпыз!

Данагүл Салмахан,

10-сынып оқушысы.    

Бабалардың қаны,

аналардың көз жасы

Қазақтың ұл- қыздарының ерлiгiне әлем тәнтi. Аспанда өртенген әскери ұшағын әдейi жаудың топтасқан қару қоймасына құлатып, ерлiкпен қаза тапқан Нұркен Әбдiров пен жаудың жалын атқан от-ұясын өз денесiмен жауып, жауынгерлерге жол ашып, қаһармандық көрсеткен Сұлтан Баймағанбетовтiң ерлiктерi жүректi елжiретедi. Қазақтың қос батыр қызы Мәншүк Мәметова мен Әлия Молдағұлованың, қарумен де, қаламмен де жауға қарсы күрескен Бауыржан Момышұлының ерлiктерi бiзге өнеге. Қазақ даласы үшiн бабаларымыздың қаны, аналарымыздың көз жасы аз төгiлген жоқ. Елiн сүйген ерлердiң ерлiгi халық жадынан ешқашан өшпейдi.

Гүлсұлу Қартбай,   
                                                                                                                                                          10-сынып оқушысы.  
[image: image14.jpg]


Батырлық жылнамасы


Қазiр бiздер өз алдына тәуелсiз мемлекетпiз. Осы тәуел​​​сiздiкке жетiп отырғанымыз – ел үшiн күресте ерлiкпен қаза тапқан ағалар мен батыл апала​рымыздың арқасы. Олар бұл соғыста: «Өз Отанымызды жау шеңгелiне бермеймiз!» –  деп алға ұмтылды. Соның iшiнде «жаным – арымның садағасы» және «халқым үшiн қасықтай қаным пида» деп ұран​даған қазақ батырларының бiрi –  Бауыржан Момышұлы. Ол қазақ халқы​ның тарихында ержүрек, батыр, патриот ретiнде баршаға мәлiм.


Елiмiздiң намысы мен ба​тылдығын паш еткен ұлы Же​ңiске биыл 65 жыл! Бiз үшiн бұл күн тарих бетiнде алтын әрiп​термен жазылған, қазақ батыр​ларының ерлiгiн еске алатын ерекше күн!

Бекзат Төрежанов,

Қаршатау орта мектебiнiң 10-сынып оқушысы.
Құмқұдық ауылы,

Әйтеке би ауданы,

Ақтөбе облысы

Жеңiстiң 100 жылдығын көрсе атам...

 
Менiң атам Балықбай Ыс​қа​қов соғысқа небә​рi 18 жа​сында атта​нып​ты. Бұл 1942 жыл​дың қа​раша айы екен. Ой​лап қарасам, қа​зiр 18 жаста өзiнiң кiм екенiн бiлмей жүр​гендер аз емес сияқты. Ел басына қауiп төнген кезде өрiм​дей жас болған атамның қолына қару алып, жауға қарсы аттанғаны бүгiнде ұрпақтары бiзге мақтаныш. Шындап келгенде, бүгiнде тәуелсiз мемлекеттiң ұланы болып жүрге​нiме атамның да үлесi зор. Ас​панымыз ашық болуына ол кiсiлер жастық ғұмырын сарп еттi, қан​шамасы қыршынынан қиыл​ды. Ең бастысы, ендi ондай зұлмат болмаса екен!


Атам соғысқа Беларусь жерi​нен кiрiсiптi. 61-армия, 115-ат​қыштар дивизиясы. 26-атқыштар полкi, 3-атқыштар батальонының құрамында Беларусь, Латвия, Румыния, Венгрия, Польша, Австрия елдерiн азат етуге қатыс​ты. Атам батальон командирi Павел Стрюковты сағынышпен еске алып отырады. 


Атам Ұлы Жеңiстi Австрия астанасы Вена қаласында қарсы алды. Бiрақ елге бiрден қайтпай, 1947 жылдың наурыз айына дейiн әскер қатарында болды. Қазiр атамның соғыс жалынына оранған жастық шағын үйдегi орден-медальдары, майдан даласынан дала поштасымен жолдаған үшбұрышты хаттары еске түсiредi. 


21 жасында Ұлы Жеңiстi қарсы алып, соғыстан кейiн елдiң еңсесiн көтеру жолында аянбай еңбек еткен атамның өмiрi маған үлкен үлгi. Тасқа салса кетiлме​ген, ұлы көкiрек нағыз ерлер ғой бұл асылдар! Әжем екеуi бала, немере өсiрiп, бүгiнде шөбере шуағына шомылып отыр. Олар өздерiнiң ғибратты өмiр жолымен адами бақыттың бәрiне лайық деп ойлаймын. 


Мен атамның Ұлы Жеңiстiң 70, 80, 90, 100 жылдығын көруiн қатты қалаймын.

Әдемi Тұрсынқожа,
№176 мектеп-гимназияның 

7-сынып оқушысы.

Алматы қаласы
ЖЕңIС  ЖАЙЛЫ  Бiлгiң  келсе...
Жеңiс жайлы сұрап көршi сен менен,

Жеңiс жайлы толық дерек бiлмеп ем.

Жеңiс жайлы бiлгiң келсе қартқа бар

Қан майданнан жалғыз ұлы келмеген.

Жесiр әйел түнде  ұйқы көрмеген,

Жетiм бала әке ашуын сезбеген.

Жеңiс жайлы тарихқа ұңiл, бауырым,

Жеңiс жайлы сонда толық бiлесiң.

Жеңiс жайлы сұрап көршi сен менен,

Сұрапылдар өттi-кеттi көлденең.

Елi үшiн басын тiгiп қатерге

Ар-намыстың аппақ туын бермеген.

Данагүл ӘБДЕШ,

6-сынып оқушысы.
БҮР ЖАРАДЫ КӨҢIЛ ГҮЛI
Соғыс сұсы кетпес, сiрә, санадан,

Аман қалып оқ астынан бораған.

Кеудең толы ордендер мен медальға,

Ортамызда жүрсiң бүгiн, өр адам.

Кiмнiң келер айдалада өлгiсi,

Келдi оның көптеп рахат көргiсi.

Қалды сан  ер топыраққа көмiлiп,

Бастарына қойылмастан белгiсi.

Арпалыспен солай келген өмiр бұл,

Жеңiс күнi бүр жарады көңiл-гүл.

Опат болған жауынгердiң демiндей,

Саябақта жанады алау көгiлдiр.

Келдi жеңiс шаттық әнiн шырқаған,

Соғыс та өттi қырып-жойып, бұрқаған.

Мiне, бүгiн алпыс бес жыл болыпты-ау,

Зұлмат шақтан алыстаймыз бiр табан.
Гауһар ӘБДIРАХМАН,

9-сынып оқушысы.
Кенбай орта мектебi,

Сағыз  ауылы,

Қызылқоға ауданы,

Атырау облысы
Соғыстан қайтты бiр сарбаз
Сағыздың ерке өзенi,

Елiре соқты жағаға.

Өзгеден ерек сол күнi,

Ауыр боп тидi анаға.

Қам көңiл едi халқың да,

Кәрi де, бала-шаға да.

Өмiрге құштар қалпыңда,

Майданға кеттiң,  жан аға.

Зiлдей боп керзi етiгiң,

Таппадың тiптi бiр тыным.

Түнерiп қауiп төнгенде,

Досың боп қара  мылтығың.

Соғыстың аты соғыс қой,

Жалмады талай арысты.

Мылтықтың оғы босқа ұшпай,

Өлiм мен өмiр алысты.

Есiңе кейде аласың,

Кешегi қанды соғысты.

Ұмытпас ұрпақ санасы,

Көргендей қайта сол түстi.

Емен боп өстi бiр шыбық,

Түспейдi ендi үзiлiп.

Тыңдайды ұлың күрсiнiп,

Тыңдаймын мен де егiле.
Орынай МӘЖЕК,
7 «А» сынып оқушысы.

